
ASUNTO: Alegacións ao "Plan Galego de Acuicultura (Plan Sectorial dos Parques de Tecnoloxía Alimentaria na Costa Galega, Revisado)"; D.O.G. nº  126 do 30/06/2007.

Tiago Pérez Glez-Arís, con DNI nº 35293636 K e enderezo a efectos de comunicación en Praza do Progreso 2- 2º 36940, en representación do Foro Social de Cangas, comparece e como mellor proceda en dereito,

EXPÓN:

Que por medio do presente escrito formula as seguintes ALEGACIÓNS ao "Plan Galego de Acuicultura (Plan Sectorial dos Parques de Tecnoloxía Alimentaria da Costa Galega, Revisado)", tras someterse a información pública durante dous meses a partires da súa publicación no D.O.G. nº 126 do 30/06/2007:

1.- Considerando que "la actividad acuícola (...) genera una serie de impactos ambientales que se pueden relacionar con tres ámbitos principales: afección al paisaje, consumo de recursos naturales y energéticos, y generación de residuos y otras sustancias contaminantes" (punto 3.2.2. do Informe de Sustentabilidade Ambiental relativo aos problemas ambientais asociados á actividade do sector acuícola) resultaría máis vantaxoso, desde o punto de vista ambiental e da seguridade alimentaria,  investir esforzos e diñeiro na recuperación de caladoiros, no saneamento integral das rías, na creación de reservas mariñas (como a de Lira, Carnota); que son en realidade os verdadeiros criadeiros naturais de peixes e doutros organismos mariños de interese comercial e científico, así como incrementar o control da pesca en praias e outras zonas de cría (o que non quita que se poda levar a cabo a acuicultura tradicional como medida complementaria) que pretender, a través do plano acuícola que nos ocupa, inzar a costa galega de novas e maiores granxas acuícolas para producir a grande escala e de xeito artificial determinadas especies mariñas co pretexto de que Galicia siga liderando o sector cando, en realidade, o que verdadeiramente se pretende co devandito plan é que determinadas empresas multinacionais, punteiras no sector da pesca e da acuicultura (Pescanova, Stolt Sea Farm, etc.) obteñan grandes beneficios económicos a expensas de ocupar de xeito expropiatorio e degradar o noso litoral, ademais de hipotecar a saúde dos/as consumidores/as con produtos de cuestionada calidade e mermar a imaxe de alta calidade dos produtos da pesca e o marisqueo tradicional galegos; proceder que, ao noso entender, resulta insustentabel. Por estes motivos rexeitamos a alternativa escollida pola Consellería de Pesca e Asuntos Marítimos para a elaboración do plano acuícola, denominada como "Alternativa 3: la alternativa planificada", segundo se reflicte no Informe de Sustentabilidade Ambiental.

Esta alternativa prioriza a expansión do sector e o aumento da produtividade co obxecto de obter maiores beneficios económicos en detrimento dunha mellora da calidade dos produtos conlevando, ademais,  un alto custe ambiental fronte a outras alternativas plantexadas en dito informe. De feito, na Táboa 27 do Informe de Sustentabilidade Ambiental, relativa á análise comparativa de cada alternativa, recoñécese que "..., el mayor desarrollo de la actividad acuícola, a través de la ampliación o nueva instalación, hace prever un aumento de los efectos negativos asociados a ella; en términos de mayor ocupación del territorio, afección al paisaje, consumo de recursos, generación de residuos...". A alternativa escollida tampouco se axusta en grande medida aos principios de sustentabilidade e criterios ambientais estratéxicos recollidos na Táboa 5 do devandito informe. Polo que, dificilmente se pode considerar a Alternativa 3 "como la más favorable ambientalmente", tal e como se chega a decir na páxina 67 do Informe de Sustentabilidade Ambiental.

Polo contrario, a "Alternativa 1: limitar el aumento de la producción al que permita la mejora de las infraestructuras actuales" semella resultar a máis razoábel e recomendábel de todas as alternativas propostas dado que, dacordo coa Táboa 27 do citado informe, "Esta alternativa implica la no realización de nuevas instalaciones, basando el aumento de la producción sólo y exclusivamente en la modernización de las instalaciones existentes. Al no producirse nuevas instalaciones, ni ampliación de las ya existentes, no tendran lugar los posibles impactos negativos sobre el medio en términos de afección al paisaje, ocupación del territorio, consumo de energía, generación de residuos...".
Aínda que a esta alternativa se lle atribúen inconvintes como que non contribúe na diminución da presión sobre os recursos pesqueiros, pretendendo facernos crer que a maior consumo de produtos acuícolas menor será a dependencia dos caladoiros tradicionais, a realidade é que se precisan 3 Kg de peixe bravo (en forma de alimento) para producir 1 Kg de peixe de piscifactoría, segundo se recoñece no apartado 3.2.2. do Informe de Sustentabilidade Ambiental (páxina 50), polo que a presión sobre os caladoiros será maior a medida que aumente a produción de peixes de piscifactoría.

Polo tanto, se fora certo que o obxectivo do plano acuícola que nos ocupa é "conjugar el desarrollo de la acuicultura con el respeto al medio ambiente" e "promover una acuicultura sostenible en Galicia", segundo se pon de manifesto no Informe de Sustentabilidade Ambiental, non cabe dúbida que a Alternativa 1 seria a máis axeitada neste senso.

Rexeitamos a declaración de utilidade pública e interese xeral deste plan. O emprego actual deste tipo de acuicultura é de só 520 empregos en relación cos máis de 10.000 do sector acuícola en conxunto, cunha media de só 15 empregos por planta.

Este plan corrobora a política pesqueira do anterior goberno da Xunta e mesmo amplía a superficie en máis de 755.000 m2.
2.- Dacordo co anterior, resulta evidente que a Consellería de Pesca e Asuntos Marítimos debería decantarse pola Alternativa 1 e non pola 3, se verdadeiramente quere promover unha acuicultura sostible e respectuosa co medio ambiente. Non obstante, o proceso de modernización das instalacións acuícolas xa existentes no que se basea a Alternativa 1 debería ter como principais obxectivos a mellora da calidade dos produtos que se xeren nas instalacións, o tratamento eficaz dos efluentes, a integración das instalacións no contorno natural, ademais do traslado daquelas piscifactorías que afecten aos espazos naturais protexidos ou susceptíbeis de protección.

A Táboa 25 do Informe de Sustentabilidade Ambiental xa nos advirte sobre a necesidade de mellorar a calidade dos produtos cando afirma que "..., existe un potencial riesgo sanitario en el consumidor, si no se realiza la adecuada gestión de las materias primas utilizadas en el proceso de crianza". Por este motivo debería adoptarse unha dieta máis saudábel para a cría dos peixes en cautividade e limitar o uso de produtos químicos e antibióticos.

Asimesmo, as instalacións existentes deberían dotarse de sistemas de depuración eficientes, de última xeración, que permitiran reaproveitar os efluentes depurados mediante circuíto pechado ou, de non ser posíbel, que os niveis de contaminación das augas residuais sexan moi baixos para que o medio receptor poda asimilalos sen problema.

O panorama actual presenta:

· Verquidos sen control de residuos mui contaminantes, incluso tóxicos, con alta carga orgánica (que precisan para alimentalos peixes), hormonas (que precisan para o engorde), antibióticos e productos químicos desinfectantes (que precisan para evitar as enfermedades dos peixes)
· Unha elevada contaminación dos espacios mariños naturais. Cerca do 85 % do fósforo, un 80-88 % do carbono e un 52-95 % do nitróxeno utilizado pasa ó mar directamente producindo unha importante alteración dos fondos mariños no radio de un kilómetro mar adentro como mínimo.
· Enfermidades nos peixes e mariscos da zona (morren moitos peixes da piscifactoría,  os mortos van ó mar e contaxian enfermedades ós peixes salvaxes) Un estudo levado a cabo polo Centro de Investigación da Pesca dos EEUU, descubriu que as especies introducidas contribúen a eliminar o 68% de las especies nativas.

E como pronto queren facer “peixes mellores”, xa están maquinando introducir a manipulación xenética que afectará ainda máis a un ecosistema xa alterado.
Débese prohibir de xeito absoluto a modificación xenética dos peixes de piscifactoría e controlar en todo momento a posible fuga e mistura coas poboacións salvaxes, como esta xa suceder na actualidade.

A integración das instalacións existentes no contorno natural debería efectuarse mediante a mimetización de cubertas, fachadas e peches perimetrais, empregando cores non rechamantes (verdes, marróns, etc.) ou revestimentos rústicos (pedra, madeira, etc.) e fomentar tamén a formación de pantaias vexetais integradas co entorno natural e zonas axardinadas con especies arbóreas e arbustivas autóctonas e que non teñan caracter invasivo.

Outro dos peares fundamentais nos que se debería basear a Alternativa 1 é no traslado daquelas instalacións acuícolas xa existentes que se asentan en espazos naturais protexidos ou susceptíbeis de protección. Esta medida podería aplicarse unha vez caducada a concesión de ocupación do Dominio Público Marítimo Terrestre (D.P.M.T.) e da Zona de Servidume de Protección (Z.S.P.) que legalmente dispoñan as instalacións, non permitindo a súa renovación. Durante o prazo de ocupación outorgado, as empresas acuícolas disporían de tempo suficiente para buscar outros  lugares alternativos e acometer as obras necesarias neses lugares dacordo coas directrices do plano acuícola que finalmente se aprobe. Mesmo as Administracións competentes poderían outorgar compensacións económicas aos titulares das instalacións para axilizar o traslado das mesmas sen ter que agardar a que finalice a concesión de ocupación e sen prexuízo de iniciar procesos de expropiación por parte das Administracións cando se estime necesario.

3.- No Plan fálase continuamente da "afección" ou "non afección" a un espazo ou hábitat determinado polo simple feito de que se ocupen ou non se ocupen terreos do mesmo, e non se está atendendo correctamente á cuestión. De todos é sabido que nunha planta de acuicultura (como en calquera proceso industrial) existen vías e vectores de comunicación da materia e enerxía entre a planta e a súa contorna, que provocan tamén afeccións máis ou menos directas sobre a contorna. Poderíanse resumir en:

· A toma de augas limpas

· A vertedura de augas residuais

· A emisión de contaminantes atmosféricos, calor, ruído e vibracións

·As infraestruturas de comunicación co exterior (estradas, liñas de subministración eléctrica, telefonía, etc.).

· O consumo de materias primas e produción de residuos.

Todos estes elementos e procesos xeran afeccións fóra do espazo destinado á explotación, e nalgúns casos en lugares moi afastados deste.

Neste sentido, detectouse que dos 27 emprazamentos seleccionados:

· 12 Parques xeran afeccións por ocupación de espazos protexidos da Rede Natura 2000 : nº 5 "Ardía", nº 6 "Bico dá Ran", nº 8 "Sera", nº 11 "Lira", nº 12 "Quilmas", nº 15 "Camelle" (sobre unha ZEPA), nº 16 "Xandriña", nº 17 "Seiruga", nº 19 "Fontá" (polas conducións de auga no exterior da parcela asignada), nº 20 "Meirás", nº 26 "Foxo Longo" e nº 27 "Corvo".

· 9 Parques poderían afectar por ocupación a hábitats prioritarios : os anteriormente citados nº 8, 15, 20, 26 e 27; e ademais o nº 3 "Punta dos Patos", nº 7 "Couso-Aguiño", nº 9 "Galloufa" e nº 14 "Merexo".

· Outros 5 Parques atópanse moi próximos (a menos de 1 km) de espazos da Rede Natura 2000: nº 3 "Punta dos Patos", nº 7 "Couso-Aguiño", nº 18 "San Felipe", nº 21 "Regodola" e nº 25 "Sarrido".

- Outros Parques están situados en Solo Rústico de Protección de Espazos Naturais como espazos pertencentes ao Rexistro Xeral de Espazos Naturais enumerados e regulados nas normas Complementarias e Subsidiarias de Planeamento Provincial, aprobadas definitivamente na Orde do 3 de abril de 1991, e se atopan en vigor actualmente, (o artigo 28 desas normas considera como usos permitidos nos espazos naturais: "No ámbito de aplicación desta norma non se autorizará a construción de ningunha clase de edificación, permitíndose a explotación racional dos recursos vinculados ao medio que non atente contra os valores esenciais que se protexen").Por exemplo: nº 3 "Punta dos Patos", nº 5 "Ardía", nº 6 "Bico dá Ran".. 

En resumo, estamos vendo que 20 dos 27 Parques (un 74%, ou dito doutro xeito, case 3 de cada 4) afectan (Rede Natura 2000) ou poden afectar (referíndose a hábitat prioritarios) a espazos naturais protexidos.

Como solución a estas afeccións, o Plan apela á abundante lexislación sectorial correspondente (augas, residuos, atmosfera, chan, etc.) para corrixir ou eliminar os impactos xerados pola actividade mediante a aplicación de medidas correctoras, pero de todos é sabida a falta de capacidade técnica e humana da Administración para realizar un control adecuado do seu cumprimento.

Non damos por válida a utilización do Inventario Nacional de Hábitat (Ministerio de Medio Ambiente, 1997) para a definición dos hábitat prioritarios, xa que foi realizado a escala 1/50.000, con escasos medios e numerosos erros e imprecisións e non está regulado por normativa. Os parques deberan estar fora e non afectar a espazos naturais protexidos ou susceptíbeis de protección.
4.- Dacordo co apartado 2 do artigo 6 do R.D. 1997/1995, do 7 de decembro (transposición da Directiva 92/43/CEE), polo que se establecen medidas para contribuír a garantizar a  biodiversidade mediante a conservación dos hábitats naturais e da fauna e flora silvestres, "Por las Comunidades Autónomas correspondentes se adoptarán las medidas apropiadas para evitar en las zonas especiales de conservación el deterioro de los hábitats naturales y de los hábitats de especies, así como las alteraciones que repercutan en las especies que hayan motivado la designación de las zonas, ...". Asimesmo, o apartado 3 do mesmo artigo dispón que "Cualquier plan o proyecto que, sin tener relación directa con la gestión del lugar o sin ser necesario para la misma, pueda afectar de forma apreciable a los citados lugares, ya sea individualmente o en combinación con otros planes, se someterá a una adecuada evaluación de sus repercusiones en el lugar, ..., teniendo en cuenta los objetivos de conservación de dicho lugar".

En calquera caso, no apartado 3.3. do Informe de Sustentabilidade Ambiental recoñécese que "las actividades de la acuicultura quedan supeditadas a los Planes de Ordenación de los Recursos Naturales (P.O.R.N.) y Planes Rectores de Uso y Gestión (P.R.U.G.) que se aprueben en determinados espacios protegidos" lembrando que, a día de hoxe, practicamente a maioría dos espazos naturais que integran a Rede Natura 2000, afectados por ampliacións ou novas instalacións acuícolas, carecen dos correspondentes P.O.R.N.s e P.R.U.G.s que lles corresponderían por ser Zonas de Especial Protección dos Valores Naturais (ZEPVN), ou dos Plans de Conservación recollidos na Lei 9/2001, do 21 de agosto, de Conservación da Natureza, por ser parte da Rede Natura. 

Dacordo co artigo 5 da Lei 9/2001, do 21 de agosto, de Conservación da Natureza, entre os obxectivos dos plans de ordenamento dos recursos naturais están os de "d) Determina-las limitacións que deban establecerse e o réxime de ordenación dos diversos usos dos recursos naturais e actividades admisibles nos espazos protexidos" e "f) Formula-los criterios orientadores das políticas sectoriais e ordenadoras das actividades económicas e sociais, públicas e privadas, para que sexan compatibles cos obxectivos dos plans de ordenación dos recursos naturais". Asimesmo, o artigo 6 da mesma Lei establece que: "2. Os plans de ordenación dos recursos naturais serán obrigatorios e executivos en todo o que afecte a conservación, protección ou mellora da flora, a fauna, a xea, os ecosistemas, a paisaxe e os recursos naturais"; "3. ...prevalecerán sobre calquera outro instrumento de ordenación territorial ou física, constituíndo as súas disposicións un límite para este e as súas determinacións non puideran alterar ou modificar aquelas e aplicaranse, en todo caso, prevalecendo sobre os instrumentos de ordenación preexistentes" e "4. As previsións dos plans de ordenación dos recursos naturais  terán carácter vinculante para calquera outra actuación, plan ou programa sectorial ...".

Por canto entendemos que o Plano Acuícola non podería aplicarse en ditos espazos mentres non se elaboren e aproben os devanditos plans de ordenamento e de xestión.

ademais, a Xunta de Galicia ven de iniciar un proceso de ampliación dos espazos da Rede Natura polo que, como medida cautelar, debería decretarse unha moratoria na aprobación do plano acuícola mentres non se concreten e aproben as ampliacións previstas.

5.- A zona numerada como nº 3, que ven denominada como Punta dos Patos no Concello de Cangas é unha zona que se estende dende a punta Roca dos Patos ate a Punta Corbeiro dos Castros. A denominación máis correcta sería a de Punta dos Castros, que é a denominación conxunta das dúas puntas (ou polo menos a de Punta da Roca dos Patos). Este comentario xa foi realizado na avaliación estratéxica ambiental e non foi incluído no documento de referencia.

6.- O proxecto de piscifactoría proposto como ampliación para a zona de Punta da Roca dos Patos, parroquia do Hio, no concello de Cangas, ven a sumarse a outra piscifactoría xa existente e están situadas no espazo natural Cabo Home 6c, protexido polas Normas Complementarias e Subsidiarias de Planeamento Provincial de Pontevedra de 1991, que na actualidade son o equivalente a Solo Rústico de Protección de Espazos Naturais, segundo a LOUG. 

Asimesmo está a uns 750 m. do espazo LIC Rede Natura 2000 Costa da Vela. 

Afecta ó contorno na proximidade dos xacementos arqueolóxicos do castro e petroglifo da Igresiña (idade de ferro) GA36008001 e do asentamento moderno GA36008051 Monte da Granda, este último limítrofe co vial de baixada no seu perímetro de protección.

A cota de -10 metros, considerada como idónea para a captación de auga atópase a un mínimo de 0,19 millas (350 metros) da liña de costa na zona de Punta dos Castros. A representación nos planos non é correcta e a afección real é moito mais importante, nunha zona de alto valor pesqueiro.

Impactaría severamente nunha zona de praia situada na zona de entrada e saída de augas da piscifactoría actual, utilizada tradicionalmente pola poboación para o baño.

Afecta a unha zona mariña de relevante valor ecolóxico e socioeconómico, a traveso da pesca e marisqueo, na entrada norte da ría de Vigo e a tres millas mariñas aprox. das Illas Cíes, na actualidade integradas dentro do Parque Nacional das Illas Atlánticas. Esta zona, asimesmo, sería candidata a formar parte do que se denomina zona tampón ou no seu defecto, zona exterior de transición, dunha posible Reserva da Biosfera das Rías Baixas. 

Esta zona posúe as suficientes características biolóxicas, xeográficas e ambientais para que no máis inmediato futuro forme parte como ampliación da propia Rede Natura, posibilidade legal e factible, tendo en conta ademais que a UE advertiu que "algúns Estados membros (o español e en derivación a Comunidade Autónoma galega) non propuxeron os suficientes lugares para cumprir os requisitos da Directiva 92/43/CEE, respecto a determinados tipos de hábitats e especies, polo que non pode afirmarse que a rede sexa completa, neste caso da rexión bioxeográfica atlántica", segundo a Decisión da Comisión de 7 de decembro de 2004 pola que se aproba, de conformidade coa Directiva 92/43/CEE do Consello, a lista de lugares de importancia comunitaria da rexión bioxeográfica atlántica.  

7.- A zona de Punta dos Castros ten un pésimo acceso rodado xa que atravesa o núcleo rural de Nerga, e é de imposible ampliación por atravesar un núcleo rural tradicional.

8.- O Estudio Medioambiental presentado no Plan sobre este Parque nº 3 desvaloriza interesadamente o medio, dá uns datos xerais das características climatolóxicas, xeolóxicas, xeomorfolóxicas e hidrolóxicas da zona, moi pobres e carentes de contido, e na fauna só menciona tres especies de aves decindo ademais que non se atoparon na zona, cando son das especies mais comúns non só aquí senón en case toda a ría de Vigo como son o virapedras, o corvo mariño cristado e a papuxa montesa.

A zona non está tan antropizada como di senón en proceso de renaturalización por abandono das actividades agrícolas e ante iso temos que dicir que o impacto ambiental máis grave sería levar a cabo a ampliación proposta.

9.- A instalación actual en Punta dos Castros e outras xa existentes e propostas, presentes no Plan, invaden dominio público marítimo terrestre e os 6 metros de servidume de Costas.

Por todo o exposto, SOLICITA:
1.- Que se teña por formulado alegacións ao "Plan Galego de Acuicultura (Plan Sectorial dos Parques de Tecnoloxía Alimentaria da Costa Galega, Revisado)"; D.O.G. nº 126 do 30/06/2007.

2.- Que se sustitúa a Alternativa 3 pola Alternativa 1 como solución máis sustentábel.

3.- Que se retire a proposta de ampliación do Parque nº 3, Punta dos Patos, no Concello de Cangas.

Cangas, 30 de agosto do 2007.

Asdo.: 

SR. DIRECTOR XERAL DE RECURSOS MARIÑOS DA CONSELLEIRA DE PESCA E ASUNTOS MARÍTIMOS.

